
Heill og sæll

Í framhaldi af því sem fram kom í okkar máli í gær vegna athugasemda Mosfellsbæjar, viljum við 
koma eftirfarandi skriflega á framfæri við nefndina:

Um skipulagsforsendur framkvæmdaleyfa
Það er rétt sem bent er á í athugasemdum Mosfellsbæjar, að það er ákveðinn munur á 
byggingarleyfisskyldum mannvirkjum og framkvæmdaleyfisskyldum framkvæmdum. Það varðar m.a. 
skipulagslegar forsendur þessara leyfisveitinga. Varðandi byggingarleyfi er reglan sú að bæði þarf að 
liggja fyrir aðal- og deiliskipulag, en þó er unnt að veita byggingarleyfi á grundvelli grenndarkynningar 
ef deiliskipulag liggur ekki fyrir, að tilteknum skilyrðum uppfylltum. Það sama á við um 
framkvæmdaleyfi, en að auki er hægt að veita framkvæmdaleyfi beint á grundvelli aðalskipulags, sé 
gerð nægilega ítarleg grein fyrir framkvæmdinni í aðalskipulagi. Þannig er hægt að veita 
framkvæmdaleyfi á grundvelli eftirtalinna forsenda:

• Á grundvelli aðalskipulags ef þar er gerð ítarleg grein fyrir framkvæmdinni.
• Á grundvelli deiliskipulags.
• Ef ekki liggur fyrir deiliskipulag er heimilt að veita framkvæmdaleyfi að undangenginni 

grenndarkynningu að uppfylltum tilteknum skilyrðum.

Um leyfi landeigenda og 13. gr. og 44. gr. skipulagslaga
Mosfellsbær leggur til að í 13. gr. skipulagslaga verði bætt að unnt sé að veita framkvæmdaleyfi á 
grundvelli aðalskipulags og grenndarkynningar ef viðkomandi land er í eigu framkvæmdaraðilans eða 
ef leyfi landeiganda liggur fyrir. Jafnframt gerir Mosfellsbær samsvarandi tillögu að breytingu á 44. 
gr. laganna.

Skipulagsstofnun er ekki sammála þessari tillögu. Um allar byggingar- og framkvæmdaleyfisveitingar 
gildir að ávallt þarf að liggja fyrir samþykki landeiganda/eiganda fasteignar. Samþykki landeiganda 
getur þannig, að mati Skipulagsstofnunar, ekki verið forsenda fyrir því hvaða málsmeðferð þarf 
vegna leyfisveitingarinnar.

Annað um orðalag 13. gr. skipulagslaga
Þrátt fyrir að ekki sé tekið undir tillögur Mosfellsbæjar um breytingar á 13. gr. skipulagslaga, þá hafa 
þær vakið athygli Skipulagsstofnunar á öðru atriði varðandi orðalag greinarinnar sem betur mætti 
fara. Varðar það þá málsmeðferð, að veita framkvæmdaleyfi beint á grundvelli aðalskipulags, sé gerð 
ítarleg grein fyrir framkvæmdinni í aðalskipulaginu. Til upplýsingar, þá er þessu ákvæði helst beitt 
varðandi til dæmis vegi og minni efnistökustaði, þ.e. stakar framkvæmdir sem er fjallað um ítarlega í 
aðalskipulagi og afmarkaðar á aðalskipulagsuppdrætti. Þessi málsmeðferð byggir á 4. ml. 5. mgr. 13. 
gr., en orðalag málsliðarins endurspeglar hinsvegar ekki nægilega vel þá málsmeðferð, þegar grannt 
er skoðað. Vegna þess leggur stofnunin til að 4. ml. 5. mgr. falli út í núverandi mynd en í staðinn komi 
ný málsgrein á eftir 5. mgr. sem hljóði svo:

Heimilt er að veita framkvæmdaleyfi á grundvelli aðalskipulags, án deiliskipulagsgerðar, sé gerð 
grein fyrir framkvæmdinni og fjallað ítarlega um hana í  aðalskipulagi. Heimilt er að grenndarkynna 
slíkar framkvæmdir og fe r þá um grenndarkynningu skv. 44. gr.

Um 3. mgr. 43. gr. skipulagslaga

Í athugasemdum Mosfellsbæjar er bent á að orðalag 3. mgr. 43. mgr. skipulagslaga bjóði upp á ólíka 
túlkun. Skipulagsstofnun tekur undir þessa athugasemd Mosfellsbæjar. Að mati stofnunarinnar var 
tilgangur ákvæðisins að mæta ósk sveitarfélaga um að heimilt verði að víkja frá skipulagskilmálum 
við veitingu byggingarleyfis þegar um mjög smávægileg frávik er að ræða sem gefa ekki tilefni til að 
breyta deiliskipulagsskilmálum. Ákvæði gr. 5.8.4 í skipulagsreglugerð taka mið af þessum skilningi á 
3. mgr. 43. gr. laganna. Hins vegar má einnig skilja lagaákvæðið með þeim hætti að það feli aðeins í 
sér undanþágu frá grenndarkynningu að uppfylltum tilgreindum skilyrðum, en eftir sem áður þurfi að 
gera breytingu á deiliskipulagi. Sé gengið út frá þeim skilningi væri ákvæðið í raun óþarft því 
sambærilega heimild er að finna í 3. mgr. 44. gr.

Til að skýra umrætt ákvæði leggur stofnunin til að orðalagi 3. mgr. 43. gr. verði breytt og hljóði svo 
(undirstrikuðu orðalagi er bætt inn í núgildandi ákvæði):

Við útgáfu framkvæmda- og byggingarleyfa getur sveitarstjórn heimilað að vikið sé frá  ákvæði 2. 
mgr. um deiliskipulagsbreytingu begar um svo óveruleg frávik er að ræða að ekki er talið tilefni til að 
breyta skipulagsskilmálum og hagsmunir nágranna skerðist íengu hvað varðar landnotkun, útsýni, 
skuggavarp eða innsýn.

